
[D2v] Mais que se soit vostre plaisir.

La Dame

Voluntiers sans nul desplaisir,

Mon loyal amy et seigneur,

Sans penser à nul deshonneur.

Sachiez qu’i ne fut depuis l’heure

Que ne me durast la demeure,

Mais de present point ne m’en deulx

Puisqu’ay pres de moy ce que veulx.

Le tres bien venu vous soyez:

Baisez moy et si m’acollez,

Mon tres doulx amy et loyal.

Le Chevalier

Voluntiers de cueur cordial,

Helas! Pourquoy ne le feroye?

Vous estez mon soulas, ma joye,

Mon esbatement, mon plaisir;

Jamais mon cueur n’a desplaisir

Quant entre mes bras je vous tiens.

Par le vray Dieu qui tout soustient,

Tant plus vous voy et plus vous ayme,

Car se nuict devenoit sepmaine

Et sepmaine devenoit moys

Et moys ung an, et ung an troys

Et troys ans vingt, et les vingt cent,

